
Siglarveka byrja på tysdag, 
men den fyrste dagen var 
prega av mest teori, og hel-
ler lite sigling – trass i godt 
med vind.

– Det bles rett og slett for 
mykje for nybyrjarar til å gå 
utpå i dag, seier kursdelta-
karar Nerol og Sætran. Men 
humøret er likevel på topp.

Plass til hundane

Anne Marit Nerol og Per 
Sætran var to av elleve delta-
karar som var med på årets 
siglarveke, styrt av Kjell 
Magnus Økland. Kurset gjekk 
føre seg på Båtlaget Njord/
Tysnes sitt lagsnaust i Vee, 
Njordstø. Fire oselvarar vart 
stilte til disposisjon for høvet. I 
tillegg kom færingen som Nerol 
og Sætran hadde med seg.

– Dette er tredje sesongen 

me har båten. Det er ikkje spe-
sielt vanleg med nordlandsbåt 
i Hol, der me bur, smiler paret.

Det friluftslivglade paret 
fortel at dei opphavleg brukte 
kajakk på turane sine. Men 
med to jakthundar, fann dei 
ut at det var betre med robåt, 
for då kunne hundane vera 
med i båten.

– Me byrja med å ro 
Telemarkskanalen, i ein plast-
båt. Då bestemte me oss for å 
kjøpa ein færing, og då vart det 
av typen nordlandsbåt. Den er 
ganske stor, med to par årar, 
forklarar Sætran.

– Det må vera såpass, for me 
er begge veldig interesserte i 
å vera på tur med båten, legg 
Nerol til.

På langtur med båt

Men etter tre sesongar med 

roing var det på tide å prøva 
noko nytt. Dei har nemleg segl 
til båten, men ingen av dei kan 
sigla. Men som medlemmar 
i Forbundet Kysten, fekk dei 
med seg at det skulle vera eit 
nybyrjarkurs for siglarar på 
Tysnes. Dermed var avgjer-
da tatt.

– Det passa perfekt for oss. 
Kurset har dessutan stor over-
føringsverdi for oss, fordi det 
er enklare å sigla nordlands-
båt enn oselvar, fortel Sætran.

Det er ikkje fyrste gongen 
dei har tatt båten med på lang-
tur. Dei har tidlegare frakta 
den med tilhengar til Nord-
Norge for å ro på tur, og i fjor 
rodde dei heile Oslofjorden ut.

– Korleis synest de det er på 
Tysnes då?

– Det er fantastisk her, men 
litt meir sommar hadde me sett 

pris på, humrar Sætran.

Tørrtrening

Vêrgudane må ha høyrd på, for 
dag to av kurset starta mykje 
betre, med mest blå himmel og 
ein laber bris. Kursleiar Kjell 
Magnus Økland fortel at dei 
prioriterte å koma seg på sjøen 
på dag to, på grunn av all den 
landbaserte teorien dagen før.

– På tysdag gjekk me gjen-
nom mykje av det teoripensu-
met som me skulle ta i løpet av 
veka, sidan me ikkje kunne gå 
utpå. Me var mellom anna på 
kaien og øvde på å rigga opp, 
for det er ein viktig del av å 
sigla. Men å kalla det for tørr-
trening i det vêret som var då 
blir kanskje ikkje heilt rett, 
spøker Økland.

Han fortel at deltakarane 
uttrykte at dei var glade for 

beslutninga om ikkje å gå ut i 
båt på tysdag. For allereie etter 
at dei hadde fått opp eitt segl 
på båten som låg på land, heldt 
båten på å kvelva i vinden.

Båtlaget Njord/Tysnes har 
ein lang tradisjon for å arran-
gera Siglarveka, men arran-
gementet har hatt ein pause 
nokre år.

– No vonar me å få det i gong 
igjen på ein permanent basis, 
seier Økland.

Kurset varar til og med 
fredag denne veka. Til helga 
arrangerer båtlaget NM i 
Oselvar i Våge.

MED EIGEN BÅT: Anne Marit Nerol og Per Sætran kjem frå Hol i Hallingdal. Dei tok med seg nordlandsbåten sin 
til Siglarveka på Tysnes for å læra seg å sigla.

ENDELEG PÅ SJØEN: Onsdag 
hadde vêrtilhøva roa seg, og del-
takarane kom seg ut i båtane for 
litt praktisk læring.

Frå Hol til Tysnes for å læra 
seg siglingens kunst

Anne Marit Nerol og Per Sætran kom heile vegen til Tysnes frå Hol i Hallingdal – med eigen båt 
– for å læra seg å sigla.


